
Gestuurdes van Christus

Liturgie

Votum en groetseën

Psalm 33:1,6,11 (bl. 157)

Geloofsbelydenis

Wet

Ps 38:1,2,17 (bl.189)

Gebed

Ps 48:1,4 (bl.205)

Bediening van doop

Ps 105:5 (bl. 515)

Skriflesing en prediking

Gebed

Liefdegawe

Bevestiging van ouderling

Ps 128:1,4 (bl. 627)

Seëngroet

Teks:  Matteus 10:2-4

Skets

Die twaalf apostels

Simon Petrus – ŉ ongeleerde, eenvoudige visser.
Andreas – broer van Petrus en ook ŉ visser.
Jakobus – neef van Jesus en ook ŉ visser.  Vurige geaardheid.
Johannes – neef van Jesus en ook ŉ visser. Vurige geaardheid.
Filippus – visser van beroep.
Bartolomeus – ŉ man sonder bedrog.
Tomas – ongelowig om te glo Jesus het opgestaan uit die dood.
Matteus –  ŉ tollenaar en verag deur die Jode.
Jakobus (seun van Alfeus) – min oor hom bekend.
Taddeus – min oor hom bekend.
Simon die Kananeër – fanatieke politieke Joodse opsteker.
Judas Iskariot – tesourier, dief en verraaier. 

Gestuurdes van Christus 

As jy bogenoemde mense tot jou beskikking gehad het, sou jy met hulle ŉ kerk en koninkryk begin bou?  Waarskynlik nie.

Tog, Christus gebruik doodgewone mense om sy koninkryk te bou. In Christus kon hulle hul verskille oorbrug en hul swakhede te bowe kom. As gestuurdes in die wêreld is Christus deur hulle aan die werk.  Daarom kan niemand nog in 2000jr. die kerk stuit nie!

Daarom: Ten spyte van jou doodgewoonheid, wees ŉ navolger van Christus.  Oorbrug in Hom jou verskille en probleme.  Wees ŉ gestuurde van Christus in die wêreld!

Preek

Broers en Susters in ons Here Jesus Christus

Ons teksverse bevat ŉ lys van name.  Hierdie lys van name is egter nie net sommer so ŉ lys van name nie. Dit is ŉ heel besondere lys, want op een na (volgens Openbaring 21:14) bevat hierdie lys van name die name wat op die 12 fondamente van die Nuwe Jerusalem sal verskyn.  Hierdie is immers die name van die twaalf dissipels van die Here wat in ons teksvers skielik die twaalf apostels word.

Kom ons kyk ŉ bietjie meer 

in besonderhede na hierdie twaalf name

In die eerste plek tref ons die naam Simon Petrus aan

Hierdie man het ŉ dubbel naam gehad.  Sy noemnaam was Simon. Jesus het hom egter ŉ nuwe naam gegee – die naam Petrus.

Petrus was in ŉ sekere sin die leier/voorganger onder Jesus se dissipels – daarom dat sy naam eerste genoem word.  Voordat hy vir Jesus ontmoet het, was hy ŉ visser van beroep. Vissers was harde manne, gebrei deur die son en die see.  As hulle nie vis gevang het nie, het hulle nie kos gehad om te eet nie.

Vissers was nie geleerde mense gewees nie.  Inteendeel, baie van die sogenaamd belangrike mense het op vissers neergesien.  Later in die Bybel, in Handelinge 5 staan daar dat die Joodse raad baie verbaas was oor die vrymoedigheid waarmee Petrus en Johannes gepreek het, want staan daar:  hulle was maar ongeleerde en eenvoudige mense.

In die oë van die wêreld was Petrus maar ŉ ongeleerde en eenvoudige mens.  Verder, hy kon ook maar baie bang wees.  Hy het hart en mond belowe dat hy nooit vir Jesus sou verlaat nie, maar toe Jesus gevange geneem is, het Petrus (net soos die ander dissipels) weggevlug.  Later daardie aand het Petrus ook nog drie keer vir Jesus verloën deur te sê dat Hy nie vir Jesus ken nie!

Na Jesus se hemelvaart het Petrus ŉ baie belangrike rol in die vroeë kerk gespeel.  Hy was onder andere die eerste apostel wat ook die evangelie aan nie-Jode verkondig het.  Tog, ten spyte van sy goeie werk in die kerk, het hy ook nog foute gemaak.  In Galasiërs lees ons dat Paulus op ŉ stadium vir Petrus hard voor ander mense moes vermaan.

Die tweede apostel in die lys was Petrus se broer, Andreas.

Net soos sy broer Petrus, was Andreas ook ŉ visser – ŉ eenvoudige, ongeleerde man. Min is oor Andreas bekend. Of hy soos Petrus getroud was, dit weet ons nie.  Uit die Evangelie volgens Johannes wil dit voorkom asof Andreas eers ŉ volgeling van Johannes die Doper was. Dit wil dus voorkom asof Andreas (voordat hy Jesus ontmoet het) geestelik soekend was.

Daar staan in Johannes 1 dat Andreas een van Johannes die Doper se volgelinge was wat by hom gestaan het toe Jesus daar verby geloop het.  Johannes het stip na Jesus gekyk en gesê:  “Dáár is die Lam van God.” 

Andreas het hierdie woorde gehoor en dadelik agter Jesus begin aanloop.  Nadat hy die middag saam met Jesus deurgebring het, het hy vir sy broer Simon (Petrus) gaan soek en vir hom gesê:  “Ons het die Messias gekry.” 
Toe Jesus later vir hom en Petrus roep om Hom te volg, het hulle onmiddellik gevolg.

Die derde en vierde apostels volgens die lys was ook broers – Jakobus en Johannes

Jakobus word meestal eerste van die twee broers genoem.  Hy was die oudste.  Hulle pa se naam was Sebbedeus en waarskynlik was hulle ma se naam Salóme.

Dit is nie baie duidelik geskryf nie, maar dit wil voorkom asof hulle ma, Salóme, ŉ suster was van Maria, die ma van Jesus. As dit so is, dan was Jakobus en Johannes aardse neefs van Jesus.

Miskien verklaar dit dan ook hoekom hierdie twee broers hulself bietjie belangriker as die ander dissipels beskou het.  As neefs sou hulle mos ŉ bevoorregte posisie kon inneem.  Daarom dat hulle hul ma gevra het om met Jesus te praat.  In Matteus 20 staan daar dat hulle ma na Jesus gekom en gevra het dat Jakobus en Johannes tog aan sy regter- en linkerhand in sy koninkryk mag sit. M.a.w. hulle sou sy tweede en derde in bevel gewees het.

Oor hierdie versoek was die ander tien dissipels baie kwaad.  Jesus moet hard met almal praat om aan te toon dat Hy nie gekom het om gedien te word nie, maar te dien – en dat dit ook was wat Hy van hulle verwag het.

Nog iets oor Jakobus en Johannes:  Jesus het ook vir hulle ŉ bynaam gehad – die seuns van donder.  Waarskynlik het hulle baie vurige karakters gehad wat maklik dinge met hul vuiste sou wou uitsorteer.

Oor Filippus en Bartolomeus 

(die volgende twee dissipels) is daar nie veel bekend nie.  

Filippus was ook ŉ eenvoudige visser, wat (net soos Petrus, Andreas, Jakobus en Johannes) van Betsaida by die see van Galilea gekom het.  Waarskynlik was hy en Bartolomeus vriende – daarom dat hulle twee saam gegroepeer word.

Bartolomeus het ook ŉ ander naam gehad.  In van die ander Evangelies is sy naam Natanael.  Toe Jesus hom die eerste keer sien, het Hy oor hom gesê:  Hier is ŉ ware Israeliet – ŉ man sonder bedrog!

Tomas en Matteus is die volgende groepering in die lys van dissipels

Ook oor Tomas weet ons nie veel nie – en dit wat ons weet is nie regtig vleiend nie.  Hy staan ook bekend as die ongelowige Tomas wat nie die ander dissipels wou glo dat Jesus uit die dood opgestaan het nie.  Hy wou eers self vir Jesus sien en sy vingers in die kruiswonde druk.

Matteus is in die ander Evangeliebeskrywings bekend as Levi.  Hy het die Evangelie van Matteus geskryf en in die lys van ons teksvers noem hy homself ŉ tollenaar.

Gemeente, ŉ tollenaar was nie ŉ aangename of gewilde persoon nie.  Die Jode het ŉ tollenaar as ŉ dief, ŉ volksverraaier en ŉ heiden beskou.  

· As ŉ dief, want tollenaars was mense wat belasting moes insamel.  Hulle het egter meestal meer gevat as wat hulle moes en dan dit wat hulle te veel gevat het, in hul eie sakke gedruk.

· Hy is beskou as ŉ volksverraaier, want hy het met die vyand, die Romeinse owerheid, saamgewerk.  Hy het teen sy eie volk gedraai en by hulle belasting vir die vyand ingesamel.

· Hy is ook beskou as ŉ heiden, want ŉ gelowige sou nie sy medegelowiges so benadeel en hulle uitbuit nie.

Voordat Jesus vir Matteus as dissipel geroep het, was Matteus dus deur die Joodse volk as ŉ baie slegte mens beskou.

Oor Jakobus (seun van Alfeus) en Taddeus

(die volgende twee dissipels) is feitlik niks bekend nie.  Hulle was maar net twee gewone mense wat Jesus gevolg en in stilte hul werk gedoen het…

Die laaste twee dissipels was berug –  eerste van hierdie twee was

Simon die Kananeër

In die lys van apostels in die Lukas-evangelie, word hierdie man Simon die Seloot genoem.  

Gemeente, die Selote, was fanatieke politieke yweraars vir die saak van die Joodse volk.  Hulle wou die juk van Rome afgooi en daarvoor was hulle bereid om geweld te gebruik.  

· Vandag sou ons hierdie groep mense kon vergelyk met iemand wat in die laat 1980’s lid van die AWB was.  

· Vir ander volke sou hulle lede kon wees van die PAC se gewapende vleuel.  

· As hulle Arabiere was, dan sou hulle vandag ook lid kon wees van die Al Qaeda netwerk, of die selfmoord bomplanters in Palestina.

Hierdie Simon was voor hy ŉ dissipel geword het, lid van die Selote.  Waarskynlik het hy Jesus as die verlosser gesien wat die Jode van die Romeinse verdrukkers sou bevry.

 Die laaste dissipel was Judas Iskariot

Hy was die dissipel wat Jesus verraai het.  Voor hy vir Jesus verraai het, was hy die tesourier van die Jesus en sy dissipels.   Hy was hulle minister van finansies, maar ongelukkig was hy ook ŉ dief.  Van die geld het hy in sy eie sak gesteek.

Na Jesus  se dood het hy selfmoord gepleeg… … …

Gemeente, ons het nou hierdie twaalf dissipels bietjie beter leer ken.  

Wat leer ons uit die kennis wat ons van hulle opgedoen het?

Die belangrikste wat ons van hulle leer, is dat al was hulle so ŉ groep uiteenlopende mense, 

was hulle doodgewone mense.  

· Min van hulle was geleerd.  Inteendeel, meeste kon skaars lees en skryf.  Judas Iskariot (die verraaier) was dalk die een met die meeste geleerdheid!

· Niemand van hulle het indrukwekkende CV’s gehad nie.  Meeste was vissers van beroep met tussenin ŉ tollenaar en ŉ politieke fanatikus en nog een of twee ander beroepe

Nog iets wat opval is dat hulle uit alle sfere van die samelewing gekom het: 

· Daar was doodgewone mense en leiers.  

· Daar was rykes en armes.  

· Daar was geleerdes en ongeletterdes.

Hieruit leer ons: niemand is onbruikbaar vir die Here nie.  Elke mens kan gebruik word – al is daardie persoon ook hoe onbelangrik in sy eie oë

Geliefdes, 

· vandag is ons die kerk van die Here.  

· Vandag is ons die navolgers van Christus.  

· Vandag is ons die dissipels van Jesus.  

En net soos Hy sy eerste dissipels uit alle kringe en vlakke van die samelewing laat kom het, so maak hy ons ook uit alle kringe van die samelewing bymekaar.  Niemand van ons is onbruikbaar in sy oë nie – al dink jy dalk ook so oor jouself.

God gebruik doodgewone mense om sy besondere werk te doen, maar Hy maak van hulle buitengewone mense as hulle instrumente in sy hand word!

Verder, watter klomp uiteenlopende mense was dit nie!

Dink jou in dat ŉ tollenaar (wat met die Romeinse owerheid saamwerk), saam met ŉ fanatikus (wat die Romeinse oewerheid wou omverwerp) om dieselfde vuur jou sit.  Dit is soos om ŉ vurige AWB ondersteuner saam met ŉ ANC-lid in dieselfde span te gooi.

Tog, in Christus was dit vir albei hierdie dissipels moontlik om hulle verskille agter te laat.  In Christus het hulle nou ŉ gesamentlike nuwe doelwit gekry – om diensbaar aan Christus te wees.

Hulle verskille agtergelaat, hulle sondes en oortredings in Christus vergewe, kon hulle nou saamwerk om God se koninkryk te bou.

Gemeente, vandag nog is daar soms groot onderlinge verskille tussen ons wat kinders van die Here is.  Weet egter, in Christus kan ons ons verskille oorbrug.  In Christus kry ons ŉ nuwe en gesamentlike doelwit wat alle menslike grense oorsteek.  Christus het ons almal wat glo se sondes vergewe.  Hy voeg ons nou saam in ŉ nuwe span.

Want, Broers en Susters, deur doodgewone mense in sy diens, in sy span, 

doen God buitengewone bouwerk in sy koninkryk!

In die begin van die preek het ek gesê dat op een uitsondering na, hierdie lys van name die name is wat op die fondament van die Nuwe Jerusalem geskrywe sal staan (so staan in Openbaring 21).  Die een naam wat nie daar sal wees nie, is die naam van Judas Iskariot.  Na sy verraad en dood in Judas vervang met Mattias.

Geliefdes, noudat ons bietjie meer oor die mense op hierdie lys weet, kan ons uit ŉ menslike oogpunt nie glo dat God hierdie mense gekies het om die fondament van sy nuwe koninkryk te bou nie.  Kyk na hulle foute!  Kyk na hulle agtergrond!  Kyk na hulle swakhede!
Tog, wat vir die mens swak lyk, gebruik God om kragtige bouwerk te verrig.  Hierdie dissipels word nou in ons teks apostels genoem

Dissipels is volgelinge.  Apostels is gestuurdes.  

· As dissipels het hulle deur navolging van Christus bruikbare in instrumente in sy hand geword.  

· As bruikbare instrumente is hulle nou as apostels uitgestuur om die fondament van die Nuwe Testamentiese kerk te lê.

Gemeente, elkeen van ons ken ons swakhede en foute.  Elkeen van ons is maar net so swak soos die dissipels was. Tog, net soos hulle is ons deur God geroep om Hom te volg.

· Kom ons volg Hom (ten spyte van ons foute en gebreke) na.  
· Kom ons word  bruikbare instrumente in sy hand.  
· Kom ons wees diensbaar sodat ook ons sy gestuurdes in die wêreld kan wees.

Aanmoediging

Broers en Susters, as ons so na die lys van name kyk, hoe lank dink jy sou ŉ kerk bly staan wat deur hulle gebou is?  As ons na die foute en gebreke kyk, dan sou so ŉ kerk nie lank bly staan het nie.  Hoogstens ŉ paar maande!

Tog, in Handelinge 5 het ŉ Joodse Skrifgeleerde hierdie waar woorde gespreek.  Hy het gesê:  Laat staan hierdie mense (die apostels) en laat hulle los, want as wat hulle wil en wat hulle doen, mensewerk is, sal daar niks van kom nie.  Maar as dit van God kom, sal julle hulle nie kan keer nie!
Vir 2000 jaar al kan die wêreld die kerk nie keer nie – ten spyte van die swakhede van die lidmate.  Die wêreld kan die kerk nie keer nie, want dit is God wat deur die kerk aan die werk is.

Geliefde, volg Christus as gestuurde in die wêreld na.  Deel in die bouwerk aan God se koninkryk.  Ten spyte van ons swakheid kan ons, want Christus is deur ons aan die werk.

AMEN

